
   Ухват-чукун сассипеле

Ман тутлă тĕлĕкĕм вĕçленчĕ.

Пĕлетĕп, арăм тĕпеле

Кĕрсе ирхи ĕçе пикенчĕ.



Йăлт йĕркипе пулса иртет:

Кăвар та туртрĕ шăкăр-шăкăр...

Сехет çине чăр пăхрĕ те

Кăмакана вăл хыврĕ çăкăр.



Вут çуннă пĕр çĕклем унта.

Кĕç пиçнĕ çăкăр пулĕ хатĕр.

Пăртак ларса канмашкăн та

Халь ĕнтĕ арăмăн юрать-тĕр.



Ун сас-чӳне итле-итле

Эп шухăша кайса ларатăп.

Пĕр пĕчĕк хамăн ĕç-хĕле

Ун ĕçĕпе танлаштаратăп.



Ман пуçăм та, тен, кăмака,

Унта эп сăвă пĕçеретĕп.

Суйланă ушкăн сăмаха

Вулакана астивтеретĕп.



Анчах пăхмастăп вăхăта,

Пăхни те пулăшмасть пĕрре те.

Иртет сехет те, талăк та,

Хăш чух иртет эрне-эрне те.



Пĕр сăвăшăн мĕн чухлĕ вут

Хам чĕремре эп çунтаратăп!

«Пиçмен», — тесессĕн — тепĕр хут

Кăмакана чиксе хуратăп.



Пиçсен юрать-ха тепринче,

Анчах пулать-çке урăхпи те,

Сăвви пиçсе шăраниччен,

Тен, сăвăç ĕмĕрĕ те иртĕ...

  